
29. júní 2000

Efni: Fréttir af störfum Réttindanefndar BSRB

Þann 26. júní sl. var síðasti fundur Réttindanefndar BSRB fyrir sumarfrí. Næsti fundur er áætlaður 11. ágúst nk. Eins og sjá má hér á eftir hafa erindin sem nefndin hefur fjallað um frá því í lok mars verið margs konar. Umfjöllun um þau verður með sama hætti og í síðasta bréfi og fylgiskjöl send með til nánari upplýsingar, eftir því sem við á.

1. Erindi Réttindanefndar til stjórnar LSR

Eins og kynnt var í bréfi til félaganna, dags. 16. maí sl., þá hefur Réttindanefndin fengið svar við öllum þremur atriðum í erindi nefndarinnar til stjórnar LSR. Niðurstaða LSR hefur verið kynnt öðrum lífeyrissjóðum og hafa borist svör frá nokkrum lífeyrissjóðum. Lífeyrissjóður Reykjanesbæjar tók erindi Réttindanefndar fyrir hjá stjórn sjóðsins en stjórnin taldi ekki ástæðu til að verða við óskum Réttindanefndar. Lífeyrissjóður starfsmanna Akureyrarbæjar samþykkti að verða við óskum Réttindanefndar, en vísaði síðasta atriðinu er varðar hækkanir vegna námskeiða til starfsnefndar. Fjarðarbyggð hefur upplýst að stjórnin sé að fjalla um þessi mál og muni svara síðar. Stjórn Eftirlaunasjóðs starfsmanna Hafnarfjarðarkaupstaðar mun taka þetta endanlega fyrir nú þegar eftir að loka niðurstaða liggur fyrir hjá LSR. Fleiri sjóðir hafa ekki svarað.

2. Erindi frá BSRB til samráðsnefndar um vinnutíma

Eins og fram kom í tl. 3. í fréttum af Réttindanefnd, dags. 22. mars. sl., þá sendi samráðsnefnd varðandi skipulag vinnutíma bréf til Landsspítalans –háskólasjúkrahúss, vegna erindis frá BSRB, þar sem samráðsnefndin leggur til að fulltrúar frá henni hitti fulltrúa stofnunarinnar. Í bréfi frá Oddi Gunnarssyni, lögfræðingi hjá LSP-háskólasjúkrahúsi til undirritaðrar, var á fundi kjara- og launanefndar sjúkrahússins 24. maí sl. ákveðið að skipa viðræðunefnd sjúkrahússins til að ræða við fulltrúa vinnutímanefndarinnar um vinnutímamál og endurskipulagningu vaktavinnu á sjúkrahúsunum. 

3. Erindi Landssambands lögreglumanna til Réttindanefndar BSRB

a) Heimildir vinnuveitanda til að skoða og eyða pósti starfsmanna

Með bréfi, dags. 21. mars sl., barst Réttindanefnd BSRB fyrirspurn frá LL þess efnis hvort þjónustuaðilum tölvunetkerfa fyrirtækja eða stofnana væri heimilt að yfirfara tölvupóst einstakra starfsmanna og m.a. eyða pósti án frekari fyrirvara tengdist hann ekki starfsemi þeirra. Í stuttu máli sagt þá kom í ljós að engar skýrar og fastmótaðar reglur væru um framangreint. Í svarbréfi sínu til LL taldi Réttindanefndin mikilvægt að lagaleg staða í þessum málum væri skýr og að standa þyrfti vörð um friðhelgi starfsmannsins á vinnumarkaði (fylgiskjal 1).

b) Mismunun á grundvelli aldurs-tillaga um löggjöf

Með bréfi, dags. 16. mars sl., var farið fram á það við Réttindanefnd BSRB, að hún ynni að því að fá fram löggjöf til varnar mismununar á grundvelli aldurs. Eins og kemur fram í fylgiskjali 2 þá lagði Ögmundur Jónasson fram þingsályktunartillögu á Alþingi um að komið verði í veg fyrir uppsagnir eða mismunun í starfi vegna aldurs.

c) Starfsréttindi lausráðinna

Með bréfi, dags. 23. mars sl., var óskað eftir því að Réttindanefnd BSRB tæki til skoðunar rétt félagsmanns í aðildarfélagi LL til launaröðunar ofar í launastiga skv. kjarasamningi LL. Komst nefndin að þeirri niðurstöðu að röðun viðkomandi félagsmanns í þann launaflokk sem miðast við starfsheitið afleysingamaður lögreglu væri í samræmi við þá stöðu að hann hefði ekki lokið prófi frá Lögregluskóla ríkisins, en samkvæmt kjarasamningi LL væri röðun í efri launaflokka skilyrt því að viðkomandi hefði lokið lögregluskóla. Samkvæmt kjarasamningnum verði ekki séð að forsenda ráðningar hefði nein áhrif (fylgiskjal 3).

d) Skylda til að auglýsa laus embætti

Með bréfi, dags. 6. júní sl., fór LL fram á það við Réttindanefnd BSRB, að hún tæki til umfjöllunar hvort það væri afdráttarlaus krafa að embætti væru auglýst laus til umsóknar eða hvort einhver frávik kynnu að vera á því. Í lögum um réttindi og skyldur starfsmanna ríkisins er sett sú meginregla að lausar stöður hjá ríkinu skuli auglýsa en frá þeirri meginreglu er heimilt að víkja við tilgreind skilyrði. Niðurstaða Réttindanefndar var sú að undantekningarreglur bæri að skýra þröngt og að það væri andstætt meginreglunni um skyldu til auglýsingar lausra embætta, ef stjórnvöld sem hafa veitingavald tækju upp þá vinnureglu að fylla laus embætti með flutningi í stað þess að auglýsa störfin (fylgiskjal 4).

4. Erindi Starfsmannafélags ríkisstofnana til Réttindanefndar BSRB

a) Reglur um staðgengislaun á Öryggis-og flutningadeild RSP

Með bréfi, dags. 8. mars sl. fór SFR fram á það við Réttindanefnd BSRB að hún gæfi álit sitt á reglum um staðgengislaun á Öryggis- og flutningadeild RSP. Réttindanefnd taldi í áliti sínu á framangreindu að sú meginregla gilti að staðgengill ætti að taka laun samkvæmt launaflokki þess sem hann væri að leysa af. Persónubundin atriði staðgengilsins skiptu engu máli og hefði það verið staðfest af Félagsdómi í tveimur málum (fylgiskjal 5).

b) Ákvæði kjarasamninga um lágmarkshvíld, vikulegan frídag og hlé

Erindi barst frá SFR, dags. 17. maí sl., og á grundvelli þess tók Réttindanefnd BSRB til athugunar vaktafyrirkomulag félagsmanns SFR á sambýli og hvort það stæðist ákvæði kjarasamninga um lágmarkshvíld, vikulegan frídag og hlé. Á grundvelli niðurstöðu sinnar beindi Réttindanefnd því til Svæðisskrifstofu málefna fatlaðra, að hún skipulegði vinnutíma starfsmanna er undir hana heyrðu, með tilliti til hvíldartímaákvæða. Benti nefndin jafnframt á að samkvæmt túlkun SFR á ákvæðum varðandi vikulega frídaga þá skyldi veita tvo samfellda frídaga í viku hverri. Frávik frá því væru aðeins heimil ef aðilar semdu um annað. Þá beindi nefndin því til Svæðisskrifstofu málefna fatlaðra að hún skapaði starfsmönnum á sambýlum tækifæri til að taka hlé eins og ákvæði kjarasamninga kvæðu á um (fylgiskjal 6).

5. Erindi Póstmannafélags Íslands til Réttindanefndar BSRB

a) Vaktskrá starfsmanna Íslandspósts hf.

Réttindanefnd BSRB var beðin um að athuga vaktskrá starfsmanna Íslandspósts hf. með hliðsjón af ákvæðum reglna um vinnutíma. Taldi nefndin að nokkur atriði í vaktskránni væru ekki í samræmi við ákvæði vinnutímasamningsins og kjarasamnings um lágmarkshvíldartíma og vikulegan frídag (fylgiskjal 7).

b) Réttur starfsmanna Íslandspóst hf. til ávinnslu biðlaunaréttar, veikinda í orlofi og kaffitíma

Með bréfi, dags. 4. maí sl., óskaði PFÍ eftir því við Réttindanefnd BSRB að hún skoðaði rétt starfsmanna til ávinnslu biðlaunaréttar, veikinda í orlofi og kaffitíma. Niðurstaða Réttindanefndar var ekki afdráttarlaus hvað fyrsta atriðið varðaði. Þótti nefndinni líklegt að ekki yrði fallist á rétt starfsmanna til frekari ávinnslu biðlaunaréttar. Meginrökin fyrir því voru þau að þeir væru ekki lengur ríkisstarfsmenn og að lagaumhverfið sem verndaði þá hefði verið tekið úr sambandi með stofnun hlutafélags. Ættu þeir því aðeins þau réttindi sem voru til staðar við stofnun hlutafélagsins. Önnur ávinnsla en sem kæmi fram í yfirlýsingu með kjarasamningi PFÍ væri ekki fyrir hendi. Álit nefndarinnar um rétt starfsmanns sem ráðinn var fyrir stofnun hlutafélags til framlengingar á orlofi um þá daga er hann væri veikur í orlofinu var, að um það færi eftir yfirlýsingu með kjarasamningi PFÍ. Samkvæmt þeirri yfirlýsingu ættu starfsmenn fyrir stofnun hlutafélagsins að halda áunnum rétti óháð því hvað gerðist síðar í samningum. Að því er síðasta atriðið varðaði þá væri samkvæmt ákvæði í kjarasamningi PFÍ heimilt að lengja, stytta eða fella niður kaffitíma með samkomulagi. Áleit nefndin að væri um það gert samkomulag gilti það fyrir alla á viðkomandi vinnustað, óháð ráðningarhlutafalli (fylgiskjal 8)
6. Erindi Starfsmannafélags Akureyrar til Réttindanefndar BSRB

a) Framkvæmd reglna um lágmarkshvíld á Fjórðungssjúkrahúsi Akureyrar

STAK óskaði eftir því við Réttindanefnd BSRB að hún tæki til skoðunar erindi frá röntgentæknum á FSA, dags. 29. febrúar sl. Samkvæmt erindinu töldu röntgentæknar að lágmarkshvíldin ætti að vera að nóttu til. Niðurstaða Réttindanefndar var sú, að samkvæmt skilgreiningu á hvíldartíma í tilskipun nr. 93/104/EBE, væri hvíldartími sá tími sem teldist ekki til vinnutíma og að ekki væri það sett sem skilyrði að hvíld væri að nóttu til. Þá væri í kjarasamningsákvæði STAK kveðið á um að dagleg hvíld skyldi ná til tímabilsins milli kl. 23:00 og 06:00, yrði því við komið (fylgiskjal 9)

7. Erindi Starfsmannafélags Reykjavíkurborgar til Réttindanefndar BSRB

a) Réttur vaktavinnumanns til frídaga vegna veikinda í vetrarfríi skv. gr. 2.6.8

Með bréfi, dags. 26. apríl sl., óskaði St.Rv. eftir því að Réttindanefnd gæfi álit sitt á rétti vaktavinnumanns til frídaga vegna veikinda skv. gr. 2.6.8. í kjarasamningi félagsins og hvort reglur er giltu um veikindi í orlofi tækju til framangreinds. Álit nefndarinnar var að reglur um veikindi í orlofi giltu einnig um frestun frídaga vegna veikinda meðan á töku frídaga skv. ákvæði 2.6.8. stæði. Væri það í samræmi við það sem kæmi fram í samkomulagi milli FÍH og fjármálaráðherra og Rvb. Væri þarna komið fordæmi sem eðilegt væri að næði til allra og ætti vaktavinnumaðurinn rétt á uppbótarfrídögum í samræmi við þá daga er veikindin sannanlega stóðu yfir, hefði hann uppfyllt öll skilyrði sem kveðið væri á um í því sambandi (fylgiskjal 10).

b) Skoðun á lögmæti vaktskrár SVR

Að beiðni St.Rv. tók Réttindanefnd aftur til skoðunar lögmæti vaktskrár SVR. Ítrekaði nefndin fyrri niðurstöðu sína ásamt því að hún áréttaði kjarasamningsákvæði þess efnis að þeir sem vinna vaktavinnu skyldu fá í viku hverri tvo frídaga, þannig að næturfrí kæmi jafnan fyrir og eftir (fylgiskjal 11). 

8. Erindi Sjúkraliðafélags Íslands til Réttindanefndar BSRB

a) Réttarstaða einstaklinga sem greiða iðgjöld en hafa ekki gengið frá kjarasamningi

Með bréfi, dags. 10. apríl 2000, óskaði SLFÍ eftir því við Réttindanefnd að hún tæki til skoðunar réttarstöðu þeirra einstaklinga sem greiddu iðgjöld til félagsins eða annarra stéttarfélaga, en hefðu ekki gengið frá kjarasamningi. Í áliti nefndarinnar er talið að atvinnurekandi verði að hafa gert sérstakan samning við stéttarfélag hans til að viðkomandi starfsmaður falli undir réttindi og skyldur sem starfsmenn á opinberum markaði njóti. (fylgiskjal 12).

b) Útgjöld við öflun læknisvottorða vegna umsóknar um örorkubætur

SLFÍ vakti athygli Réttindanefndar á því að sjóðfélagar LSR þyrftu sjálfir að greiða fyrir þau læknisvottorð sem þeir væru beðnir að skila inn til sjóðsins og yrðu því fyrir talsverðum útgjöldum. Réttindanefnd beindi því til stjórnar LSR að hún tæki þetta mál aftur upp. Hafði stjórn LSR áður fjallað um þetta mál en ákveðið að aðhafast ekkert frekar í málinu (fylgiskjal 13).

c) Flutningur á milli stéttarfélaga og skuldbinding við kjarasamning þess félags

Með bréfi, dags. 19. apríl sl., óskaði SLFÍ eftir því við Réttindanefnd að hún fjallaði um ýmis atriði er varðaði réttarstöðu félagsmanna við flutning úr einu félagi yfir í annað og binding þeirra við kjarasamninga fyrra félagsins. Niðurstaða Réttindanefndar BSRB kemur fram í hjálögðu bréfi (fylgiskjal 14).

9. Réttindamálin-Samstarf BSRB, BHM og KÍ

Eins og hægt hefur verið að lesa af fundargerðum Réttindanefndar BSRB, þá hafa samtökin verið í viðræðum við ríki og sveitarfélög, þar sem verið er að vinna að gerð samkomulags, sem á að tryggja að enginn verði fyrir skerðingu á launum vegna nýrra laga um fæðingar- og foreldraorlof. Bæði ríki og sveitarfélög hafa lýst því yfir að ekki eigi að skerða réttindi. Enn er verið að vinna að tæknilegum lausnum í þessu sambandi. 

Viðræður um önnur réttindamál hafa legið niðri vegna þeirrar miklu vinnu sem fór í frumvarpið til laga um fæðingar- og foreldraorlof. Réttindanefndin kom oft saman til að funda um málið og fékk tækifæri til að koma athugasemdum sínum að, strax þegar drög að frumvarpinu lágu fyrir. 









F.h. Réttindanefndar BSRB

Erna Guðmundsdóttir, lögfr.

